
Дышетӥсьёс ужазы выль но выль амалъёсты пыр-
тоно луо. Али огъя бадӟым текстъёсты пиналъёс-
лэн лыдӟемзы уг поты ни. Соин ик одӥг ивортонэз 
пинал доры вуттыны луоно суредъёс, туспуктэмъёс, 
вакчияк веранъёс но трос мукетыз пыр.

Ма кароно, нылпиос 
удмурт кылъя но ли-
тературая урокъёсын 
басьтэм тодон-валанъ-
ёссэс улонын кутыны 
мед быгатозы шуыса? 
Йӧскалык библиоте-
каын «Улон — лыдӟон, 
лыдӟон — улон» су-
зьетысь нырысетӥез 
митап ортчиз.

Юбилей но митап
Ужрадэз ортчытӥзы 

«Вордскем кыл» журналлэн 
редакцияз но Йӧскалык 
библиотекаысь шаерто-
донъя но библиографияя 
центрын ужасьёс. Мугез 
туж чебер вал — юбилейзэ 
пусйиз Ирина Тимирзяно-
ва. Ирина Фёдоровналэн 
«Вордскем кыл» журналын 
ужаны кутскемез дыры-
сен ӝоген 20 ар тырмоз. Со 
«Литературное чтение на 
удмуртском языке» учеб-
никлэн одӥгез соавторез 
луэ, Россия Федерациысь 
огъя тодон-валан сётон 
удысысь дано ужась, Уд-
муртиысь дано журналист.

Ирина Тимирзяноваез 
ӟечкыланы люкаськылӥзы 
быдэс элькунысьтымы уд-
мурт кылъя но литературая 
дышетӥсьёс, покчи клас-
съёсты визьнодасьёс, Уд-
мурт кун университетысь 
удмурт филологияя фа-
культетын дышетскисьёс 
но мукетъёсыз.

Ирина Тимирзянова но 
«Вордскем кыл» журналын 
ӵош ужась эшъёсыз та уж-
радэз пайдаё ортчытыны 
малпазы.

— «Митап» кылэз уж 
дурамы кутыны кутским, 
— шуиз Ирина Фёдоров-
на. — Шӧдонэ вань, со ве-
раськонамы-ужамы пу-
мен пыроз.   Митап — одӥг 
удысысь ужасьёслэсь уж-
пумъёссэс сэрттонъя пу-
миськон.  Асьмелы ӵемгес 
тазьы адӟиськылоно. 
Угось улон али туж ӝог 
воштӥське. Дышетӥсьёс 
тае одно санэ басьтыны 
кулэ, соин ик ужазы выль 
но выль амалъёсты пыр-
тоно луо. Али огъя бадӟым 
текстъёсты пиналъёслэн 
лыдӟемзы уг поты ни. 
Соин ик одӥг ивортонэз 
пинал доры вуттыны луо-
но суредъёс, туспуктэмъёс, 
вакчияк веранъёс но трос 
мукетыз пыр. Кылсярысь, 
Ижысь одӥгаз корка вылэ 

пуктэмын  Ашальчи  Окилы 
сӥзем граффити. Мае отысь 
«лыдӟыны» луэ? Троссэ: со 
асьме шаерын вордскем 
кылбурчи, фронтэ ветлэ-
мын...

Озьы ӟечкылан ужрад 
пумен «Анай кылъя но лите-
ратурая егит дышетӥсьлэн 
школаез» семинаре выжиз. 
Мастер-класс возьматӥзы 
шаерысьтымы удмурт кылъя 

но литературая ды ше тӥсьёс: 
Дэри ёросысь Шор Постол 
школаысь Надежда  Васи-
льевна Кабанова, Пичи Пур-
га ёросысь Кечол школаысь 
Маргарита   Николаевна Дол-
ганова но Шаркан ёросысь 
Быгы школаысь Надежда 
Владимировна Голубина. 
Ваньзы соос «Функцио-
нальной грамотность —
удмурт кыллы но лулчебе-
ретлы ӟечлыко дышетон-
лэн инъетэз» улоскуспо 
 конкурсысь (2022) тужгес но 
усто ужъёслэн авторъёссы 
луо.

Кузь юанъёс — 
вакчи валэктонъёс

Надежда Кабанова 
«уроксэ» кутскиз гинэ — 
дышетӥсьёс но, школаын 
ужасьтэмъёс но вунэтӥзы 
кытчы ке дыртэмзэс, маке 
мукетыз сярысь малпась-
кемзэс... Пиналъёслэн но 
озьы ик, дыр: Надежда Ва-
сильевна классэ пыре ке, сое 
гинэ учко, сое гинэ кылзо 

на. Дышетӥсь урокез тунсы-
ко карыны  кӧня ке амалъ-
ёсты возь матӥз. Кылсярысь, 
кагаз вылэ гожъям кылъ-
ёсты, вакчи веранъёсты, 
нимтулъёсты, кылбур чуръ-
ёсты люкылӥз... Пиналъёс 
соослэсь парзэс шедьтыны 
кулэ — озьы соос ортчем те-
маосты тодазы ваё. Кыӵе ке 
гожтэм кыл партэк кыле — 
озьыен, соин герӟаськем ын 
луыны быгатоз, кылсярысь, 
вылез тема.

— Мукет визь сынан 
амал: кагаз вылэ юанъёс 
гожтоно. Но соос  огшоры 

медаз луэ — кӧня ке полэс, 
— дэмла Надежда Васильев-
на. — Кылсярысь: «Тӥ со-
глаш ке, Кузебай Герд Вавож 
ёросысь Покчивуко гуртын 
вордскиз — гожтэ вордскем 
аръёссэ, ӧвӧл ке, вералэ, 
кӧня нылпи вал семьяязы».

— Нылпиос К. Гердлэсь 
быдэс биографизэ йыразы 
возё? — паймыса юазы лю-
каськемъёс.

— Возё, — шуиз Надежда 
Васильевна. — Но мае ке ву-
нэто ке, учебникысь, гожъ-
ямъёсысьтызы учкыны бы-
гато — пӧртэм текстъ ёсын 
ужаны дышетско.

Н. Кабановалэн удмурт 
кылъя но литературая 
урокъёсаз нылпиос озьы ик 
удмурт спектакльёс сярысь 
тодо, билет басьтыны ды-
шетско, пумен математи-
каез но тодазы ваё — билет 
дунъёсты чотано ук. Эшшо 
Пушкинской карта сярысь 
тодазы возё...

Кызьы дасяськоно теа-
тре мыныны, мае тодоно, 
мар сярысь вунэтоно ӧвӧл 
— таин герӟаськем мастер-
класс ортчытӥз мукетыз 
дышетӥсь — Надежда Голу-
бина. Ох, таӵе мастер-класс 
бере театре мыныны мыл-
кыд пуромиз!

Яратон но 
кылэз тодон

Нош тодӥськоды-а, уд-
мурт кылъя урокез лавкаын 
но ортчытыны луэ вылэм 
шуыса? Малы — туж умой 
тодэ Маргарита Долганова.

— Нылпиос 
туж шугъясько 
удмурт кылын 
лыднимъёсты 
(числительной) 
вераны, — вера 
ды шетӥсь. — 
Нош лавкаын 
соосты тодазы 

ваё, эшшо калыкен (вуз ка-
рисен) вераськыны, лыдъ-
яськыны дышетско. Вуз 

карисьлы мон азьло ик 
ивортӥсько, доразы вуы-
лом шуыса. Пиналъёсын 
но солэсь азьло урокын ве-
раськиськом, малы калык 
пӧлын астэ умой возёно, 
мар со «скидка», луэ-а со 
вылын шыръяны...

Эшшо шӧдӥське: Мар-
гарита Николаевналэн уд-
мурт кылъя но литерату-
рая урокъёсыз ог-огенызы 
пӧлэстӥськыса кошко. Со 
куспын ик верасько улон, 
калык кусыпъёс, вордскем 
палъёс сярысь. Мастер-клас-
саз со валамон валэктӥз, ма 
со антоним, но Геннадий 
Красильниковлэсь «Оксана» 
вероссэ сэрттӥз-пертчиз. 
Антонимъёсты тодэ ваем-
мы бере веросысь геройёс-
лэсь кусыпъёссэс эскерытӥз, 
эчешон ортчытыса, антони-
мичной (ваче пумит) мал-
панъёсты уже кутыны кулэ 
вал.

— Украинаысь вуэм Ок-
сана удмурт гуртын улыны 
ӧз чида, кошкиз... Нылпиос 
кызьы малпало, малы озьы 
луиз? — юазы ужрадэ лю-
каськемъёс.

— Кузпалэзлы, Олексан-
лы, яратоно Оксаназэ одно 
ик удмурт кыллы дышетоно 
вал, пе, — шуиз Маргарита 
Николаевна.

Таӵе урок мынам но йы-
рам пыраклы кыльысал — 
тросэз ужрадэ лыктэмъёс 
тазьы малпазы, луоз.

Мастер-классъёс огшок-
чемен ортчизы! Мон, 26 ар 
талэсь азьло Удмурт кун 
университетысь удмурт 
филологияя факультетэз 
йылпумъям мурт, пичияк 
вожъяськи но: эх, школаын 
ужасал! Ужрадэ люкаськы-
лэм егит дышетӥсьёс, сту-
дентъёс, оскисько, быръем 
удыссылы уката зол син-
маськизы.

________

Элина КУМАЧЁВА

Анай кыл

Удмурт кылъя уроке — лавкае
Кыӵе амалъёсты ужазы куто туала дышетӥсьёс?

«Вордскем кыл» журналысь методист 
Ирина Тимирзянова вераз, кызьы пиналъёсты 
текстъёсын ужаны дышетоно.

Татарстанысь Агрыз ёросысь Кучук шор ёзо 
школаысь покчи классъёсты дышетӥсь 
Екатерина Михайлова:
________
— Ужам одно ик куто Надежда Кабановалэсь 
сурам логической цепочкаоссэ. Маргарита 
Долганова дышетскисьёслэсь йырвизьзэс туж 
аспӧртэмлыко эскере вылэм. Кылсярысь, сётэм 
визькылъя тодыны кулэ произведениез. Нош 
Надежда Голубиналы луыса малпамтэ шорысь 
театре но вуылӥськиз кадь. Бадӟым тау ужра-
дэз ортчытӥсьёслы!

